
Velkomin á leikskóladeildina, Smábæ

Um leið og við viljum bjóða barnið og ykkur velkomin á leikskóladeildina, Smábæ í Hríseyjarskóla

viljum við gefa ykkur upplýsingar um ýmis atriði sem tengd eru starfsemi deildarinnar og nauðsynlegt

er fyrir foreldra að vita.

Saga Smábæjar

Leikskólinn Smábær var opnaður 15. september 1985 við Norðurveg í Hrísey. Hann hefur verið rekinn

eftir þörfum bæjarfélagsins, bæði frá kl. 7:30-12:15 og frá 7:30-17:15. Þann 15. október árið 2000 var

Smábær fluttur í húsnæði grunnskólans við Hólabraut. Markmiðið með flutningi leikskólans var að

samnýta skólahúsnæðið, tækjakost og fagkunnáttu leik- og grunnskólakennara. Einnig var hugmyndin

að brúa bilið milli leikskóla og grunnskóla og skapa þannig samfellu milli skólastiganna. Okkar markmið

er að gera börnunum það auðvelt að flytjast milli skólastiga með faglegu og góðu samstarfi.

Leikskólinn var rekinn af Hríseyjarhrepp fram til ágúst 2004 en þá sameinaðist hreppurinn

Akureyrarbæ. Í dag er leikskóladeildin Smábær hluti af Hríseyjarskóla og rekinn af Akureyrarbæ.

Yfirstjórn og ráðgjöf

Fræðslu- og lýðheilsusvið Akureyrarbæjar fer með yfirstjórn leikskólanna, fjármál, áætlanagerð,

innritun barna, stefnumótun og skipulagsmál. Leikskólafulltrúi er næsti yfirmaður leikskólastjóra

Akureyrarbæjar. Leikskólaráðgjafi er leikskólastjórum og starfsfólki leikskólanna faglegur ráðgjafi

um málefni einstakra barna. Foreldrar leikskólabarna geta leitað til leikskólaráðgjafa með mál

tengd börnum sínum og leikskóladvöl þeirra. Ráðgjöf vegna einstakra barna fer fram frá skóladeild

og/eða fjölskyldudeild Akureyrarbæjar. Leikskólaráðgjafi vegna sérkennslu barna annast faglega

ráðgjöf til leikskólastjóra og annarra starfsmanna leikskóla, vegna barna sem þurfa á sérkennslu að

halda. Fjölskyldudeild Akureyrarbæjar sér um að veita börnum sálfræði- og talmeinaþjónustu.

4



Háskólinn á Akureyri veitir stofnanaráðgjöf til leikskólanna að beiðni leikskólastjóra og/eða

skóladeildar.

Leikskólaráðgjafi er Sesselja Sigurðardóttir

sesselja@akmennt.is S: 460-1453

Leikskólaráðgjafi v/sérkennslu er Elva Haraldsdóttir

elva@akureyri.is S: 460-1455

Verkefnastjóri leikskóla Erna Rós Ingvarsdóttir

ernaros@akmennt.is Sími: 4601452

Opnunartímar og mætingar

Leikskólinn er opinn frá 7:45-15:00 mánudaga, miðvikudaga og föstudaga. Þriðjudaga og fimmtudaga

er opið til kl 16. Foreldrar eru beðnir um að virða þann vistunartíma sem þeir sömdu um í upphafi.

Vegna dagskipulags og til að auka öryggiskennd barnanna er mikilvægt að barnið mæti reglulega í

leikskólann. Það hefur sýnt sig að börn sem mæta reglulega í leikskólann eru ánægðari og þeim líður

betur á leikskólanum.

Að heilsa og kveðja

Að heilsa og kveðja er fyrsta skref barnsins í að læra hvernig aðskilnaður og endurfundir við fólk í lífi

þeirra fer fram. Að læra að heilsa og kveðja fólk sem okkur er annt um er ekki markmið sem þarf að ná

á fyrstu viku eða mánuði eða jafnvel ári á leikskóla. Þrátt fyrir margra ára reynslu okkar sem eldri eru,

finnst okkur oft erfitt að skilja við fólk og hitta það aftur. Því er ekkert athugavert þó svo börn eigi mis

auðvelt með að heilsa og kveðja dag frá degi.

Móttaka og brottför

Við leitumst við að börnin séu ánægð í leikskólanum og finni til löngunar að mæta aftur í leikskólann.

Við leggjum áherslu á að taka vel á móti börnum og foreldrum þeirra alla daga svo þau finni það þau

séu velkomin. Mikilvægt er að starfsfólk og foreldrar gefi sér tíma til að ræða saman og skiptast á

upplýsingum sem skipta barnið máli. Gagnkvæmt upplýsingastreymi milli leikskóla og heimilis er

mikilvægt fyrir barnið. Mikilvægt er að foreldrar láti starfsfólk vita ef annar en þeir sæki barnið á

leikskólann.

Markmið Smábæjar

Í Smábæ leggjum við áherslu á að leikskólinn er fyrsta skólastigið í menntun barnanna. Leikurinn er

leið barnsins til menntunar og þroska og því er hann hornsteinn leikskólastarfsins. Námssvið leikskóla

eru áhersluþættir í leikskólauppeldi. Þau eru:

● Hreyfing

● Málrækt

● Myndsköpun

● Tónlist

● Náttúra og umhverfi

● Menning og samfélag

Námssviðin skarast og þau eru samofin undirstöðuþáttum leikskólastarfsins: leik, daglegri umönnun

og almennri lífsleikni. Markmið okkar er að skapa aðstæður og umhverfi þar sem einstaklingurinn

getur þroskað með sér þá hæfileika sem hann býr yfir. Þetta gefur honum sjálfstraust og tækifæri til

að verða virkur þátttakandi í samfélagi okkar á hverjum tíma. Markmið leikskólans er einnig að læra

með því að fást við viðfangsefnin (Dewey). Þá er Hríseyjarskóli Grænfánaskóli þar sem lögð er áhersla

á útiveru, umhverfismennt og tengsl við náttúruna. Hann er einnig heilsueflandi skóli sem leggur

áherslu á hreyfingu og heilbrigt líferni.

Framtíðarsýn

Framtíðarsýn skólans er að vera lærdómssamfélag þar sem nemendur, foreldrar og starfsmenn eru

virkir þátttakendur og að allir sem komi að skólanum á einn eða annan hátt, átti sig á þeim

forréttindum sem smæð samfélagsins er og nálægðin við náttúruna býður upp á. Umgjörð skólans á

að vera örvandi fyrir nemendur og starfsfólk hans svo allir fái tækifæri til að nýta hæfileika sína og

krafta í jákvæðu, hvetjandi og skapandi umhverfi. Skólasamfélagið á að skapa góðar minningar fyrir

nemendur og að eftir skólagönguna séu þeir ánægðir með upplifun sína og lífsreynslu. Nemendur

virkja sköpunarkraft sinn til góðra verka og tileinka sér heilbrigðan lífsstíl og jákvæð samskipti. Að

nemendur átti sig á kostum og fjölbreytileika samfélagsins og að þeir verði læsir á umhverfi sitt.

Þessum markmiðum náum við í gegn með einkunnarorðum skólans, sem eru:

Hríseyjarskóli skapandi samfélag

Leiðir að stefnu skólans

Hríseyjarskóli skapandi samfélag - innra með okkur öllum er skapandi hæfileiki sem við þurfum að

örva og efla með því að: sýna áhuga, vera athugul, vera forvitin, bera virðingu, sýna metnað og leggja

okkur fram við að skapa drauma sem við látum rætast. Við viljum virkja alla með allt samfélagið í

kringum okkur, þannig að allir geti verið jafnir og notið jafnræðis. Við viljum nýta hæfileika fólksins í

samfélaginu. Við viljum efla þekkingu nemenda með fjölbreyttum skapandi verkefnum og kenna þeim

sjálfstæða þekkingarleit og trúum því að sú þekking sem nemendur öðlast í Hríseyjarskóla verði þeim

traustur grunnur til að taka skynsamlegar ákvarðanir í framtíðinni. Til að svo megi verða þurfa

nemendur sjálfir að vera sívakandi fyrir nýjum hugmyndum, aðferðum og tilgátum. Við erum stoltir

fulltrúar Hríseyjar hvar sem við komum.

Grunnþættir menntunar fléttast inn í allt skólastarfið

https://docs.google.com/document/d/1Ang_5KQX9ASu3wCL90arWKOPqVXe4IRtp50anuK

OsPw/edit

Hugmyndafræði leikskóladeildarinnar

Hugmyndafræði leikskóladeildarinnar byggist meðal annars á lífsviðhorfi, gildismati, þekkingu og

reynslu starfsmanna hans, ásamt kenningum sem settar hafa verið fram af fræðimönnum og

rannsóknum sem gerðar hafa verið á leikskólastarfi. Leikskólastarfið byggist ekki á einni

hugmyndafræði heldur er horft til nokkurra kennismiða við uppbyggingu leikskólastarfsins.

John Dewey

Hugmyndafræðilegur grunnur og vinnulag byggir á framfarastefnunni sem kennd er við John Dewey.

Virkni barnsins sjálfs og vinnuferlið er það sem skipti mestu máli en ekki útkoma einstakra verkefna.

Unnið er með opin efni sem gefa barninu möguleika á að velja leið og útkomu. Lögð er áhersla á

sjálfstæði barnsins í athöfnum daglegs lífs og að byggja upp sjálfsmynd þess. Leikurinn er aðal

kennslutæki leikskólans og barninu eiginlegt á leikskólaaldri. Lögð er áhersla á leikinn sem

aðaluppsprettu reynslu, þroska og samskiptahæfni barnsins.

Fjölgreindarkenning Gardners

Fjölgreindarkenning Gardners byggir á því að allir einstaklingar búi yfir að minnsta kosti átta greindum

á jafnmörgum sviðum sem taka þarf tillit til og þroska með hverjum einstaklingi:

● Málgreind

● Rök og stærðfræðigreind

● Rýmisgreind

● Líkams- og hreyfigreind

● Tónlistargreind

● Samskiptagreind

● Sjálfsþekkingargreind

● Umhverfisgreind

Við leggjum áherslu á fjölbreytileika í leikskólastarfinu þannig að börnin fái tækifæri til náms og þroska

og geti náð viðunandi árangri á öllum sviðum.

Daniel Goleman

Við lítum til hugmynda Golemans um tilfinningagreind og byggjum lífsleikni starf okkar á hugmyndum

hans. Goleman vill meina að góð tilfinningagreind sé grunnurinn að velgengni í lífinu. Tilfinningagreind

byggir að mati Golemans á því að hafa sjálfsvitund, sjálfstjórn, félagslega hæfni, einbeitingu og

sjálfsaga. Við leggjum áherslu á rækt við tilfinningagreind hvers og eins svo allir fái notið sín á eigin

forsendum.

Starfið á leikskóladeildinni

Kynning á leikskólanum

Þegar barn fær inngöngu í leikskólann er haft samband við foreldra og þeir boðnir velkomnir í

leikskólann ásamt barni sínu. Foreldrar koma með barnið í heimsókn til að skoða leikskólann og í

kjölfarið þess fara foreldrar í viðtal með aðlögunaraðila. Foreldrum er kynnt starf leikskólans og

jafnframt er leitað eftir upplýsingum frá foreldrum um barnið.

Gagnkvæmur trúnaður er forsenda þess að barninu líði vel í leikskólanum

Allt starfsfólk er bundið þagnarskyldu.

Trúnaður foreldra

Í aðlögun dvelja foreldrar í leikskólanum í nokkra daga og bæði þá og í öðrum samskiptum við

leikskólann koma þeir til með að sjá og heyra ýmislegt um hin börnin. Mikilvægt er að foreldrar sýni

börnum, foreldrum og starfsfólki trúnað og ræði ekki það sem þeir sjá og heyra utan veggja skólans.

Aðlögun

Góð samvinna milli foreldra og starfsfólks er nauðsynlegur þáttur í aðlögun barna til að hún takist sem

best. Barnið þarf góðan tíma til að kynnast leikskólanum, starfsfólki og börnum og er góð aðlögun

þýðingarmikil fyrir áframhaldandi dvöl barnsins. Nauðsynlegt er að barnið komi reglulega í

leikskólann á meðan það er að aðlagast leikskólanum. Þó svo miðað sé við fimm daga í aðlögun eru

börnin misjöfn og þurfa mismunandi langan aðlögunartíma. Metið er hverju sinni hvort ástæða er til

lengri aðlögunartíma en fimm daga. Aðlögun miðast við 5 virka daga þar sem börnin dvelja stuttan

tíma til að byrja með. Foreldrar eru með börnunum fyrstu stundirnar og fara síðan að draga sig í hlé

þegar barnið hefur öðlast meira öryggi.

1. dagur: Barnið kemur í heimsókn með foreldrum í u.þ.b. klukkustund, skoðar leikskólann og

kynnist starfsfólki.

2. dagur: Barnið dvelur í eina til tvær klukkustundir.

3. dagur: Barnið dvelur í tvær til þrjár klukkustundir.

4. dagur: Barnið dvelur fjórar til fimm klukkustundir.

5. dagur: Barnið dvelur allan vistunartímann án foreldra.

https://docs.google.com/document/d/1l25pCev4CALojbCwXLBTwBCTtoWFtNhfxQvioDXxsfE/edit

Dagskipulag leikskóladeildar

Stefna Smábæjar er að skapa umhverfi þar sem börnin fá tækifæri til frjáls leiks. Skipulagðar eru

stundir þar sem áhersla er lögð á hópastarf, hreyfistundir, markvissa málörvun, tónlist og söng auk

samvinnuverkefna við grunnskóladeildina. Dagskipulagið er byggt upp á sama hátt og í

grunnskóladeildinni, en starfsfólkið leggur áherslu á að trufla ekki leik barnanna og líta því á

dagskipulagið sem stuðning í starfi í stað þess að líta á það sem óbreytanlegt plagg.

10

https://docs.google.com/document/d/1l25pCev4CALojbCwXLBTwBCTtoWFtNhfxQvioDXxsfE/edit


07:45 leikskóli opnar

08:00-8:30 róleg stund

08:30-8:50 morgunmatur

08:50-9:50 samvera, listasmiðja, skólahópur,

09:50-10:30 Hreyfistund, yndisauki, yoga, lífsleikni, söngstund,

10:30-11:10 útivera

11:10-11:30 undirbúningur fyrir mat og hvíld

11:30-12:30 matur og hvíld

12:30-14:20 val tímar

14:20-14:40 nónhressing

14:40-15:00 val tímar

15:00 skólalok

Samverustundir

Samverustundir eru góður tími til að syngja, segja sögur, gera málörvunaræfingar og ræða saman.

Börnin hafa ákveðið sæti í samverustundum sem veitir þeim öryggi og festu. Lagðir eru inn nýir

söngvar með vissu millibili og fá börnin textann með sér heim svo foreldrar geti tekið þátt í námi

barnsins og viti hvað við erum að gera. Við leggjum áherslu á lestur bóka og sagna og leggjum áherslu

á fjölbreytt efni svo allir fái eitthvað við sitt hæfi. Sumar samverustundir byggja á samtölum og

frásögnum barnanna. Þau skiptast á að segja frá því sem þeim liggur á hjarta og læra jafnframt að

hlusta og bíða eftir að röðin komi að þeim.

Hópastarf

Börnunum er skipt í hópa eftir aldri þar sem farið er djúpt í ákveðin þemu eða verkefnavinnu. Lengd

hópastarfstímanna fer eftir aldri barnanna en leitast er við að fá börnin til að sýna áhuga á

verkefnavinnunni svo þau fái notið sín og læri að kafa djúpt í efnið sem unnið er með. Verkefnavinnan

tengist oft samfélaginu þar sem nánasta umhverfi er skoðað og kannað. Að þekkja nánasta umhverfi

sitt, sögu þess og menningu er mikilvægur þáttur í að lifa í sátt við samfélag sitt.

Lubbi finnur málbein

Lubbi er íslenskur fjárhundur sem langar til að læra að tala en þá þarf hann að læra öll íslensku

málhljóðin. Það sem hundum finnst best er að naga bein og er Lubbi engin undantekning. Þess vegna

líta málhljóðin út eins og bein sem Lubbi nagar og lærir þannig smátt og smátt að tala. Hann þarf hins

vegar góða aðstoð við að læra málhljóðin og ætla krakkarnir að aðstoða hann með söng og ýmsum

öðrum æfingum. Lubbastundir eru einu sinni í viku og eru þær aldurskiptar. Lubbi á heimasíðu og þar

er hægt að fá allskonar upplýsingar. Í bókinni Lubbi finnur málbein ferðast Lubbi vítt og breitt um

Ísland í leit að málbeinum. Hvert hljóð er táknað með há- og lág bókstöfum og hvert málhljóð tekið

fyrir á síðu eða opnu. Hverju málhljóði fylgir ákveðið lag og einnig stutt saga þar sem er sérstök

áhersla á hvert hljóð fyrir sig. Í sögunum má finna hljóðið fremst í orði, inni í orði eða aftast í orði.

Sögurnar geyma fjölbreyttan orðaforða og hvetja til auðugs málfars. Hvert málhljóð á ákveðið tákn og

er oft á tíðum stuðst við tákn með tali. Grunnur er lagður að umskráningu: hljóð - stafur - orð

Leikurinn

Frjáls leikur er hið eðlilega tjáningarform barnsins og því nauðsynlegt að gera honum hátt undir höfði í

daglegu starfi. Í frjálsa leiknum er litið til þess að fjölþætt reynsla elur af sér þekkingu, nýjar

tilfinningar, nýjar athafnir og nýja leikni. Alla föstudaga er frjáls leikur í boði bæði inni og úti.

Börnunum er boðið upp á að velja leik eftir spjöldum og á spjaldinu er mynd af viðkomandi leik.

Nokkrir leikir eru í boði og ekki alltaf þeir sömu. Þá daga sem ekki er boðið upp á frjálsan leik þannig

lagað, þá er alltaf frjáls leikur innan þess sem verið er að gera hverju sinni. Börnin fá tækifæri til að

vinna úr upplifunum sínum þar sem leikurinn er líf þeirra og starf. Þau stjórna leiknum sjálf og virkja

sköpunargáfu sína og færni í að tjá sig.

Leikur barnsins er oft skilgreindur út frá fjórum meginþáttum sem síðan skarast.

● Skynfæra- og hreyfileikir

● Sköpunar- og byggingaleikir

● Hlutverka- og þykjustuleikir

● Regluleikir

Skólahópur

Elstu börn leikskólans fara í heimsókn í grunnskólann sem er liður í því að brúa bilið milli leik- og

grunnskóla. Mismunandi getur verið á milli ára hvernig þessu er háttað. Með reglulegum heimsóknum

í grunnskólann læra börnin að þekkja umhverfið, kennarana og börnin sem veitir þeim öryggi áður en

þau stíga sín fyrstu skref á næsta skólastigi. Unnið er að verkefnum sem tengjast samfélaginu og fá

börnin tækifæri til að kanna út frá sínum eigin hugmyndum og þannig öðlast nýja þekkingu út frá nýrri

reynslu. Verkefnið er tengt inn á öll námssvið leikskóla.

Matartímar

Máltíðir á Smábæ eru útbúnar af starfsfólki og matráði grunnskólans. Leitast er við að hafa hollan og

næringarríkan mat á borðum. Boðið er upp á morgunverð, ávaxtatíma, hádegisverð og nónhressingu.

Boðið er upp á vatn með flestum mat. Við matarborðið er lögð áhersla á góða borðsiði auk þess að

hjálpa börnunum að læra að skammta sér sjálf, smyrja brauðið sitt, hella í glös o.s.frv. Matartímar eru

upplagðir til samræðna og leggjum við áherslu á að njóta þessa tíma í ró og léttu spjalli. Ef barn er

með sérþarfir er varðar fæði er mikilvægt að foreldrar séu í góðu sambandi við starfsfólk á deild og

eldhúsi. Sé um fæðuofnæmi eða óþol að ræða þarf að koma með vottorð frá lækni. Einnig þarf að

koma með vottorð þegar talið er að fæðuofnæmi eða óþol hafi breyst og barn má aftur fara að fá

matvöru sem haldið hefur verið frá því.

Hvíld

Að loknum hádegisverði er róleg stund í leikskólanum. Yngstu börnin fara að sofa í vögnum sínum eða

kerrum en eldri börnin leggjast á dýnu, fá kodda og teppi, og er hlustað á sögur eða lesin bók fyrir

börnin. Hvíldin er ca. 20-30 mín. það þarf að meta hverju sinni.

Hreinlæti

Við leggjum mikla áherslu á hreinlæti við salernisnotkun og bleiuskipti. Börnin þvo sér um hendur

eftir salernisferðir og fyrir og eftir máltíðir með aðstoð frá starfsfólki. Meðan barnið notar bleiu sjá

foreldrar um að barnið hafi nægar til skiptanna í leikskólanum. Þegar venja á barn á salernið er

mikilvægt að góð samvinna sé milli starfsfólks og foreldra. Foreldrar skulu taka fyrsta skrefið og þegar

barnið hefur verið bleyjulaust heima einhvern tíma er kominn tími til að prófa í leikskólanum. Með

tímanum styrkist barnið og að lokum getur það verið bleyjulaust allan daginn. Meðan þetta tímabil

varir þarf barnið að hafa með sér næg föt til skiptanna og munið að samfellur eru ekki hentug nærföt

við salernisþjálfun.

Forstofa

Útivistin á upphaf sitt í forstofunni og reynum við eftir fremsta megni að gera þá stund eins

skemmtilega og auðið er. Til að börnin njóti útiverunnar þarf klæðnaður að vera við hæfi. Hverju

barni er mikilvægt að læra að klæða sig sjálft og er starfsfólkið til aðstoðar eftir þörfum. Klæðnaður

barnanna þarf að vera í samræmi við veðurfar og greinilega merktur barninu. Nauðsynlegt er að hafa

auka fatnað meðferðis í leikskólann. Útifatnaður barnanna má vera í hólfum dag frá degi svo fremri að

hann sé þurr og hreinn. Foreldrar eiga að setja allan skófatnað í skóhillu í lok dags svo auðvelt sé að

þrífa gólf. Fatahólf barnanna þarf að tæma á föstudögum.

Útiveran

Útivera er nauðsynlegur þáttur í leikskólastarfinu og metum við hverju sinni hversu lengi útivistin varir.

Yfirleitt er miðað við eina klukkustund í senn en fer þó eftir aldri barnanna og veðráttu. Í útivist er

grófhreyfingum og frjálsum leik gert hátt undir höfði og fá börnin tækifæri til að ærslast, hrópa og

kalla auk þess að komast í snertingu við nánasta umhverfi og náttúruna. Lóð leikskólans er afgirt

svæði inn á lóð grunnskólans og höfum við rólur, sandkassa, kofa og vegasalt til afnota, ásamt fleiru.

Við reynum að nýta okkur umhverfið utan leikskólans eins mikið og mögulegt er.

Fatnaður

Leikskólinn er vinnustaður barnanna og því nauðsynlegt að þau komi í fötum sem sjá má á. Börnin

þurfa að vera í léttum klæðnaði innan dyra sem þau geta sjálf klætt sig úr og í. Aukaföt þurfa alltaf að

vera meðferðis sem hægt er að grípa í ef óhapp á sér stað. Börnin þurfa að vera búin eftir veðri hverju

sinni en mikilvægt er að fatnaður sé þægilegur og hindri ekki hreyfingar barnanna. Þar sem íslensk

veðrátta er mjög breytileg er ekkert til fyrirstöðu að foreldrar geymi regnfatnað og kuldagalla í hólfum

barnanna en æskilegt er að hólfin séu tæmd á föstudögum. Vinsamlegast merkið fatnað barnanna og

munið að reimar í fatnaði geta verið varasamar. Gott er fyrir börnin að hafa meðferðis inniskó sem

auðvelt er fyrir þau að klæða sig úr og í.

Afmælisdagar

Við leggjum okkur fram við að gera afmælisdaga barnanna eftirminnilega. Við útbúum kórónu handa

afmælisbarninu og í sameiningu gera börn og starfsfólk afmæliskort. Bökuð er afmæliskaka í

leikskólanum sem afmælisbarnið fær að skreyta áður en hún er borin fram. Farið er í hópleiki og fær

þá afmælisbarnið svolítið að stjórna hvaða leikir verða fyrir valinu.

Námskrá

Unnið er með hverjum árgangi samkvæmt námskrá sem sniðin er að þörfum og sérstöðu hvers

aldurshóps. Skólanámskrá Smábæjar er á heimasíðu skólans.

Foreldrasamstarf

Foreldrar bera frumábyrgð á uppeldi og velferð barna sinna en leikskólanum ber að veita foreldrum

stuðning í uppeldinu. Við leggjum áherslu á góð samskipti við foreldra sem einkennast á trausti milli

heimilis og skóla.

Karellen – heimasíða og upplýsingakerfi.

Í Hríseyjarskóla höldum við út i heimasíðu https://hriseyjarskoli.is/ með öllum helstu upplýsingum um

skólann og notumst við upplýsingakerfi sem ber nafnið Karellen. Kerfið býður upp á utanumhald um

mætingu, skóladagatal, svefn, matseðil og hve mikið börnin borða ásamt samskiptum við foreldra.

Einnig er hægt að setja inn myndir af börnunum.

Kerfið heldur utan um mætingu – veikindi og frí.

Skóladagatal skólans er í upplýsingkerfinu en mánaðardagatöl og fréttir verða sendar í tölvupósti til

foreldra

Foreldrar geta sent kennurum deildarinnar skilaboð – athugið að allir kennarar sem skráðir eru á

deildina sjá skilaboðin – ekki einstaka kennari.

Eigi aðeins einn kennari að sjá skilaboð frá foreldri má nýta tölvupóst viðkomandi.

Myndir sem settar eru inn í kerfið eru merktar ykkar barni svo aðrir sjá ekki myndina nema um

hópmynd sé að ræða og fleiri börn séu merkt á tiltekna mynd. Athugið að ekki er leyfilegt að deila

myndum af öðrum börnum en sínum eigin.

Deili foreldrar myndum af öðrum börnum hefur viðkomandi brotið lög um persónuvernd.

Til að geta hafist handa þurfa foreldrar að virkja aðgang sinn að Karellen, https://karellen.is

Foreldrar skrá sig inn á Karellen vefsíðuna með því að velja innskráningu og velja virkja aðgang. Þar

setja foreldrar inn netfangið sitt og virkja. Kerfið býður upp á að báðir foreldrar skrái sig inn í kerfið og

hvet ég ykkur til að nýta ykkur það. Tölvupóstur ætti að berast innan 10 mínútna með lykilorði og þá

skrá foreldrar sig inn með kennitölu og lykilorði. Ef tölvupóstur berst ekki vinsamlegast sendið póst á

thorarno@akmennt.is, sendið nafn barns, nafn foreldris og virkt netfang og við munum gera

lagfæringar. Bendum einnig á að ef að koma upp vandræði við að skrá sig inn eftir að aðgangur hefur

verið stofnaður, þá er skýringin oft sú að lyklaborð viðkomandi tækis er ekki stillt á “íslensku”.

Að virkja aðgang að appinu í símann Þegar foreldrar eru komnir með aðgang í gengum vefsíðu geta

þeir sótt sér appið í símann sinn. Appið er aðgengilegt í bæði iOS og Android stýrikerfi. Hægt er að

nálgast appið í gegnum Apple store og google Play. Sjá leiðbeiningar: https://karellen.is/leikskolaapp/

Mikilvægt er að kynna sér vel eiginleika Karellen Við hvetjum ykkur til að kynna ykkur eiginleika

kerfisins vel inn á heimasíðu Karellen. Ef eitthvað er óljóst endilega hafið samband við okkur og við

leiðbeinum ykkur. https://karellen.is/eiginleikar/ Karellen er hagnýtt kerfi sem gefur góða möguleika

til samskipta og samvinnu milli heimilis og skóla.

Föstudagspóstur

Tölvupóstur (föstudagspóstur) er sendur til foreldra einu sinni í viku með upplýsingum um skólastarfið.

Einnig eru sendar út tilkynningar vegna einstakra málefna þegar þörf er á.

Foreldrasamtöl

Foreldrasamtöl eru einu sinni á ári til að ræða um líðan og þroska barnsins. Fyrir viðtalið fá foreldrar

blað heim þar sem þau geta farið yfir málin. Á blaðinu er spurt um væntingar foreldranna til

leikskólans, styrkleika barnsins eða annað í fari þess sem þyrfti að styrkja ásamt því að benda á ef

eitthvað má betur fara. Þó svo einungis sé skipulagt eitt foreldraviðtal á ári geta foreldrar pantað viðtal

við skólastjóra ef þeim liggur eitthvað á hjarta.

Á haustin er kynning á starfinu sem er framundan þar sem farið er yfir áherslur í skólastarfinu og þau

viðfangsefni sem liggja fyrir.

Þátttaka foreldra í leikskólastarfi

Mikilvægt er að góð samvinna sé strax í byrjun milli foreldra barnsins og starfsfólks þar sem

gagnkvæm samvinna og trúnaður þeirra á milli er forsenda þess að barninu líði vel. Daglegar

upplýsingar um barnið heima og í leikskólanum eru nauðsynlegar því að oft geta lítil atvik í lífi barnsins

valdið breytingum á hegðun þess. Foreldrar eru alltaf velkomnir í leikskólann til þess að taka þátt í því

starfi sem þar fer fram.

Foreldrar þurfa að láta starfsfólk vita af sér þegar komið er með barnið í leikskólann og þegar það er

sótt. Þetta er öryggisatriði fyrir barnið og starfsfólk. Foreldrum er velkomið að hringja í leikskólann til

að spyrja um barnið og eins mun starfsfólk hringja ef þörf krefur eða senda skilaboð í gegnum

Karellen. Lögð er áhersla á samstarf við foreldra um samábyrgð foreldra

Foreldrasamstarf - áætlun

Ágúst Skólasetning 21. ágúst – foreldrum boðið

Nemendastýrð foreldraviðtöl í grunnskólanum

Námskynning í leik og grunnskóla

September

Október Skólaþing

Nóvember Foreldraviðtöl barna á leikskóladeild

Foreldrakaffi 16. nóvember

Jólaföndur á vegum foreldrafélags. Þátttaka nemenda á aðventukvöldi (á

vegum kirkjunnar)

Desember Litlu jól – foreldrum boðið

Janúar Nemendastýrð foreldraviðtöl í grunnskólanum

Febrúar Opið hús í leikskólanum Dagur leikskólans

Mars Öskudagsball á vegum foreldrafélagsins

Apríl

Maí Árshátíð nemenda foreldrum boðið

Lambaferð foreldrum boðið með.

Júní Vorferð, skólaslit – vorhátíð.

Foreldrafélag

Við skólann er starfandi foreldrafélag og verða allir foreldrar/forráðamann sjálfkrafa félagar um leið og

barnið byrjar í skólanum. Markmið foreldrafélagsins er að halda tengslum milli heimilis og skóla og

tryggja velferð barnanna.

Stjórn foreldrafélagsins

Foreldrafélag/ráð Hríseyjarskóla kosið vorið 2023

Elzbieta Domanska

Klas Rask

Narfi Freyr Narfason

Í varastjórn sitja:

Júlía Mist Almarsdóttir

Jóhanna María Jóhannsdóttir

Flosi Þorleifsson

Umhverfi leikskólans

Bifreiðar og hjól eru með öllu óheimil á skólalóðinni. Hjólum skal leggja við norðurhlið skólans og

bílum skal lagt í bílastæði við Hlein, munið að drepa bílunum. Að sjálfsögðu eru reykingar bannaðar

bæði í leikskólanum, grunnskólanum og á lóð skólanna.

Leikföng að heiman

Skipulagðir dótadagar eru yfir vetrartímann en hafðir eru úti-dótadagar á sumrin. Bangsar, dúkkur

eða önnur leikföng skapa öryggistilfinningu hjá sumum börnum. Einn lítill bangsi, eða bíll, getur gert

gæfumuninn í að kveðja og setjum við okkur ekki upp á móti slíku en allt er best í hófi.

Hátíðir og hefðir

Leitast er við að fara eftir almanakinu hvað varðar hátíðir og hefðir í íslensku samfélagi. Samt sem

áður skýrum við út fyrir börnunum að ekki séu allir sem halda slíkar hefðir og það fari eftir uppruna og

menningu hvers og eins. Við reynum eftir fremsta megni að kynna ólíka siði og menningu þeirra barna

sem koma úr öðrum menningarsamfélögum. Helstu viðburðir eru eftirfarandi:

Foreldrakaffi er á Degi íslenskrar tungu.

Litlu jól

Dagur leikskólans

Þorrablót

Ömmu og afakaffi

Árshátíð

Útskrift

Veikindi og fjarvistir

Ef barnið kemur ekki í leikskólann vegna veikinda eða annarra ástæðna er mikilvægt að starfsfólkið sé

látið vita. Börn sem ekki eru fullfrísk eiga ekki að koma til skóla, bæði vegna smithættu og til að draga

úr vanlíðan barnanna því ekki er hægt að veita þeim sömu umönnun þar og heima. Veikist barnið skal

það dvelja heima þar til það hefur verið hitalaust í a.m.k. 1 - 2 sólahringa. Ef barnið vill ekki koma í

leikskólann, látið okkur þá vita svo hægt sé að finna orsökina og vinna að lausn.

Slys

Ef óhapp eða slys verður á leikskólanum er strax haft sambandi við foreldra. Ef þurfa þykir er farið

með barnið á heilsugæslustöðina á Dalvík eða Akureyri eftir aðstæðum hverju sinni. Þurfi barn

áframhaldandi sjúkrameðferð er það á höndum foreldra. Í þeim tilvikum greiðir leikskólinn fyrir fyrstu

heimsókn. Öll slys eða óhöpp eru skráð í leikskólanum. Starfsfólk skólans sækir reglulega

skyndihjálparnámskeið og fer í gegnum viðbragðaáætlun ef slys verða. Sjá nánar um tryggingar í

skólasamningi.

Lyf

Oft kemur upp sú staða að börn þurfi að taka inn lyf samkvæmt læknisráði. Æskilegt er að foreldrar

hagi lyfjagjöf þannig að barnið þurfi ekki að taka það inn á leikskólanum. Lyfjagjafir á skólatíma eru

ekki leyfðar nema í undantekningartilvikum. Undantekningar á þessu gætu verið sykursýkis-, asma- og

ofnæmislyf. Í slíkum tilvikum þarf að fá skrifleg fyrirmæli frá lækni.

Annað

Það er vert að minna á að fylgja þarf börnum í leikskólann. Ekki er æskilegt að börn yngri en 12 ára

fylgi börnum á leikskólann nema sérstaklega sé samið við starfsfólk. Þessi regla var tekin upp við

flutning leikskólans í grunnskólann. Fylgið börnunum - látið okkur vita af þeim og sjáið til þess að

hliðið sé lokað.

Skipulagsdagar

Starfsdagar/skipulagsdagar í Hríseyjarskóla eru 5 (6 á leikskóladeild) þeir eru notaðir til fræðslu,

skipulags og undirbúnings kennslu í skólanum ásamt endurmati á því starfi sem unnið hefur verið.

Foreldrum er tilkynnt um þessa daga með góðum fyrirvara og hægt er að sjá þá á skóladagatali fyrir

árið sem er að finna á heimasíðu skólans.

Leikskólinn er lokaður í 5 vikur á ári vegna sumarleyfa. Álitið er að öll börn, ekki síður en þeir

fullorðnu, þurfi að hvíla sig á hinu venjubundna starfi í minnst fjórar vikur samfleytt á sumri. Engin

leikskólagjöld eru innheimt í júlí.

Leikskólagjöld.

Leikskólagjöld ber að greiða fyrirfram fyrir 15. hvers mánaðar og eru þau innheimt í heimabanka. Sjá

nánari reglur í skólasamningi.

Uppsagnarfrestur - breytingar

Uppsagnarfrestur á leikskólaplássi er einn mánuður og miðast hann við mánaðarmót eða 15. hvers

mánaðar sem og breytingar á vistunartíma barna. Sjá nánari reglur í skólasamningi. Foreldrar senda

beiðni um breytingu á vistun í þjónustugátt bæjarins og er reynt að verða við þeim óskum sem allra

fyrst.

Lokaorð

Ágætu foreldrar/forráðamenn. Að loknum lestri handbókarinnar vakna eflaust margar spurningar um

starfsemi leikskólans. Þar sem svona handbók gefur ekki tæmandi upplýsingar um starfsemi

leikskólans hvetjum við foreldra til að afla sér frekari upplýsinga hjá starfsfólki. Frekari upplýsingar er

einnig að finna á heimasíðu Hríseyjarskóla. https://hriseyjarskoli.is/

Með kveðju og ósk um gott samstarf

Starfsfólk Hríseyjarskóla

